
Aggustip 24-at 2018 UKA2018/81 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara: 

Immikkoortortamut arlaannaannulluunniit naammattumik attuumassuteqanngitsumut 

whistleblowerit pillugit misissuineq nooqqullugu Naalakkersuisut peqquneqarnissaanik 

Inatsisartut aalajangiiffigisassaattut siunnersuut. 

 

(Inatsisartunut ilaasortaq Tillie Martinussen, Suleqatigiissitsisut)  

 

Tunngavilersuut: 

2015-mi Naalakkersuisut whistleblowerit pillugit aaqqissuussineq Namminersorlutik Oqartussat 

qitiusumik allaffianni pilersippaat.  Whistleblowerit pillugit aaqqissuussinerup sulisut 

periarfissippai nalunaaruteqarsinnaanerannut, ilisimasaqalersimappata 

pasitsaassaqarsimappataluunniit allaffissuup iluani eqqunngitsuliortoqarsimasoq. Pineqarsinnaavoq 

peqquserluttoqarsimanera, aningaasanik atornerluineq imaluunniit allat pissaanermik 

atornerluinerit. Aamma pineqarsinnaavoq Inatsisartuni uukapaatitsiniarnerit imaluunniit innuttaasut 

pisinnaatitaaffiinik sakkortuumik immaqaluunniit ingerlaavartumik sumiginnaanerit.  

 

2017-mi Naalakkersuisut aaqqissuussineq nalilersorpaat. Nalilersuinermi erserpoq, whistleblowerit 

pillugit aaqqissuussinermik aqutsineq Intern Revisionimut inissinneqarsimasoq,  

Aningaasaqarnermut Sulisoqarnermullu Aqutsisoqarfiup ataani. Taamatut inissiisoqarpoq 

qularnaarumallugu, aaqqissuussinerup qitiusumik allaffeqarfimmi immikkoortortami 

naammaginartumik arlaannaannulluunniit attuumassuteqanngitsumi inissisimanissaa.  

Aammali takuneqarsinnaavoq Intern Revisionip taamaallaat suliassarigaa nalilertassallugu 

whistleblowerimit paasissutissiissutigineqartut suliarissallugit tunngavissaqarnersoq Intern 

Revisionillu nalilissappaug paasissutissat misissortariaqartut taava Intern Revisionip paasissutissat 

naalakkersuisoqarfimmi pisortamut akisussaasumut ingerlateqqissavai, tamatumalu kingorna 

naalakkersuisoqarfimmi pisortap akisussaaffigissavaa suliap aallartinneqarnissaa, 

ingerlanneqarnissaa naammassineqarnissaalu.  

 

Imaassinnaavoq arlalitsigut aaqqiissutissatsialaasinnaasoq tamakkiisuunanili eqqarsaatigalugu 

sulisut innuttaasullu aaqqissuussinermut tatiginninnissaat.  

 

Aaqqissuussinermik naliliinerup takutippaa nalunaarutigineqartut amerlagisassaanngitsut, tassani 

ukiut marluk aaqqissuussinerup atuunnerani tiguneqarsimapput nalunaarutit arfineq-marluk, 

taakkunanngalu arfinillit immikkut misissugassanngortinneqarsimallutik.  

 

Nalunaarutit ikittunnguunerannut pissutaasinnaavoq,  eqqunngitsuliukulasoqannginnera. 

Taamaassimappallu nuannaarutigiinnartariaqarparput.  

 

Kisianni aamma imaassinnaavoq aaqqissuussinerup  taamatut isikkoqarluni atuunnera sulisut 

toqqissisimanarinngikkaat.  

 

Tassanilu immikkut maluginiagassaavoq whistleblowerip nalunaarutigisimasaanut 

misissueqqissaarnermut akisussaaffik naalakkersuisoqarfimmi pisortami inissisimammat, 

eqqunngitsuliornerup ingerlanneqarfigisinnaasaani.  

 

Nalunaarutigineqartut peqqusiileqinarsinnaapput akunnattoornarlutillu naalakkersuisoqarfimmi 

pisortamut, taassuma politikkikkut qullersaa pisaanermik atornerluisimappat imaluunniit arlaannik 

allamik isornartorsiorneqarsinnaasumik iliuuseqarsimappat, immaqa atorfikkaap ilisimasaanik 

naalakkersuisoqarfiulli unitsiinnarsimasaanik. Imaluunniit naalakkersuisoqarfimmi pisortap 

nammineq ilisimasinnaava ilisimasariaqaraluarluguluunniit innuttaasup pisinnaatitaaffii 

ataavartumik sumiginnarneqarsimasut - soorlu Danmarkimi Tamiilit pillugit suliami taama 

pisoqarnikuusoq.  

Nalunaarutit - qanorluunniit peqqusiileqinarlutillu akunnattoornartigissagaluarpata 

naalakkersuisoqarfimmut imaluunniit naalakkersuisoqarfimmi pisortamut - sulisut sutigut tamatigut 

tatigisinnaassanerlugu sukumiisumik, arlaannaannulluunniillu atanngitsumik eqqortumillu 

suliarineqartarnissaat? 

 

Whistleblowerit pillugit aaqqissuussineq namminersorlutik oqartussat ingerlatsiviini 

eqqunngitsuliornissamut pitsaasumik pinaveersimatitsissappat taamatullu sulisut innuttaasullu 

aaqqissuussinermut tatiginnissappata, pingaaruteqarluinnarpoq misissuinerit nalunaaruteqarnernik 

aallaavillit arlaannaannulluunniit naammattumik attuumassuteqanngitsunit ingerlanneqartarnissaat -  

unioqqutitsinernut akisussaasumit naalakkersuisoqarfimmit misissorneqaratik.  

 

Suleqatigiissitsisuni siunnersuutigaarput Naalakkersuisut peqquneqassasut tamanna 

qularnaaqqullugu.  

 

Periarfissaavoq whistleblowerit pillugit aaqqissuussineq eqqarsaatigalugu Intern Revisionip suliaata 

annertusineqarsinnaanera aamma misissuinermik ingerlatsisalersillugu.  

 

Alla periarfissaq tassaavoq Naalakkersuisut illup ungataaniittumut immikkoortortamut 

inissiisinnaanerat soorlu kukkunersiuisuni imaluunniit eqqartuussissuserisuni.  

 

Siunnersuummut partiit allat isummernissaat qilanaaraara aamma neriuutigaara ikioqatigiilluta 

whistleblowerit pillugit aaqqissuussineq nukittorsarsinnaassagipput taamatullu 

peqquserluttarnermut pissaanermillu atuisarnermut illersuutit atuuttut.  

 

 

Pisortanut aningaasatigut allaffissornikkullu kingunerisassai: 

 

Aningaasarsiornikkut allaffissornikkullu kingunissaanut apeqqutaavoq Naalakkersuisut qanoq 

siunnersuummik piviusunngortitsiniarnersut. 

Naalakkersuisut aalajangiutissappassuk nalunaaruteqartarnerup misissorneqarnera Intern 

Revisionimit akisussaaffigineqalissasoq, nalunaarutigineqartartullu ullumikkutulli 

amerlassuseqarpata taava pisariaqassanngilaq Intern Revisionimi sulisut ataatsimik amerlanerusunik 

ilanissaat.  

 

Naalakkersuisulli aalajangissappata suliaq illup ungataani immikkoortortamit soorlu 

kukkunersiuisunit namminersortunit imaluunniit eqqartuussissuserisunit ingerlanneqartalissasoq 

taava ukiumut aningaasartuutit  0,5 mio. koruunit aamma 1,5 mio. koruunit annerpaamik 

akornanniissaat taggipparput, ullumikkut nalunaarutigineqartartut ullumikkut 

amerlatigiinnassappata - apeqqutaassaarli misissuinerit ataasiakkaat qanoq pisariutigisarnissaat 

qanorlu ittuusarnissaat.  

 

 

Namminersortunut aningaasaatigut allaffissornikkullu kingunerisassai: 

 

Soqanngilaq 

Innuttaasunut aningaasatigut allaffissornikkullu kingunerisassai: 

 

Soqanngilaq 

 

 

 

 


